
Сиңа кала бар да, ал олан!


Нур Әхмәдиевнең әлеге шигырь юллары минем колагымда бабамнардан калган васыять булып яңгырый. Дәү әтием үләр алдыннан әтиемне үз янына чакырган да: “Улым, мин сиңа менә шушы кәгазьне калдырам. Бу – кадерле кәгазь, сакла аны. Анда синең үткәнең. Безнең буынның шәҗәрәсе. Шәҗәрә ул, улым, - нәсел агачы. Ә нәсел агачыңны белү, эзләү – барыбызның да изге бурычы. Адәм баласына үзенең җиде буын бабасын белү фарыз, дигәннәр борынгылар. Шул вакытта гына кеше туган иленең, туган төбәгенең, туган йортының үткәнен, үз халкының чыгышын белә. Менә шуңа күрә үзебезнең нәсел агачын төзи башладым, ләкин төгәлли алмадым. Ул сезгә, һичшиксез, кирәк булачак. Аны төзеп бетерүне мин  сиңа  васыять итеп калдырам, югалтма, дәвам ит”, - дигән.

Еллар үткән. Дәү әтием калдырган кәгазь дә онытылган. Ә беркөнне әтием шул кәгазьне миңа бирде. Ул инде саргайган, ертылган. Бу кәгазьне саклык белән генә сүттем. Ни гаҗәп: анда миңа кирәкле “хәзинә”. Гаиләм шәҗәрәсе. Нәселем агачы. Күпме хыялландым бит моны төзергә?! Шәҗәрәмнән гаиләмнең үткәнен, аның кайда, кайчан барлыкка килүен, туганнарымның төрле чорлардагы шөгылен, кызыклы һәм гыйбрәтле вакыйгаларын белә алам бит мин! Кызганычка каршы, ул төгәлләнмәгән, ярты юлда өзелеп калган. Шулай булса да мин бу “хәзинәгә” бик сөендем. Менә шуннан соң, нәсел агачыбызны төзеп бетерүне, аның тарихын өйрәнүне мин үз алдыма максат итеп куйдым. 
Тагын тукталып калдым. Кайдан башларга? Нишләргә? Тарих белән нәсел агачындагы туганнарымның бәйләнешен кайдан белергә? Артка чигенергә ярамый. Уйлана торгач, иң беренче авылымның тарихын белергә кирәклегенә төшендем. Эзләнү – тикшерү эшемне нәкъ менә шуннан башларга булдым.
Туган авыл... Безнең һәрберебезнең газиз туган йорты, нигезебез урнашкан кадерле туган авылы бар. Кая гына барсак та, нинди генә матур урыннарны күреп соклансак та, туган төбәгебезнең гүзәллеген берни дә алыштыра алмый. Читкә киткән күпләрне сагындырып, сагыш утларына салучы, ә үзендә яшәп ятучыларны сокланып туймаслык тугайлары, балыклы күлләре, шаулап торган урманнары белән сөендерүче авылларның берсе ул – безнең туган авылыбыз Татар Янтыгы. Авыл... Анда безнең үткән тарихыбызның бер өлеше, халыкның моңы, кайгысы – шатлыгы, куанычлары һәм сагышлары, минем бабаларым...

Авылымның аксакаллары сөйләгән риваятькә караганда, элек авыл урынында калын урман булган. Бу дөреслеккә туры да килә, чөнки хәзерге вакытта да авылымны урманнар әйләндереп алган. Явыз Иван патшалык иткәндә, Казан тирәсендәге татарларны чукындыру башлана. Шуннан куркып, безнең авыл урынына өч агай килеп урнашкан. Алар өчесе өч нәселдән булалар. Берсе - казак, икенчесе - чуаш, өченчесе - татар нәселеннән. Казак нәселеннән булганын Тәкә Камалетдине, чуаш нәселеннән булганын Чури Садрый, татар нәселендәгесен Мәнәй карт дип йөрткәннәр. (Бу нәсел кешеләре бүгенге көндә дә авылыбызда яши. Аларны мәнәйләр, тәкәләр, чуриләр дип йөртәләр). Алар эзеннән башка – тирә авыллардан да күчеп утыра башлаганнар. Хәзерге Рәхимов Әхмәди абыйлар йорты тирәләрендә беренче тапкыр җиде гаилә тормыш корып яши башлаганнар. Әнә шулай төрле җирләрдән җыелган булганга күрә, авылны башта “Җыентык”, аннан “Җантык”, соңрак Янтык дип атаганнар. 
Бер авылым тарихына, бер әтием биргән кәгазьгә карыйм. Монда бит минем борынгы бабаларым! Аларның язмышы, тарихы... 

Тарихтан күренгәнчә, борынгы бабаларым Татар Янтыгы авылына XVII гасырда килеп урнашкан. Ә авылыма  XVI – XVII йөзләрдә нигез салынган (Ф. Гарипова “Татар Янтыгы” язмасы, “Татар иле” газетасы 2004 ел, январь, №3 саны). Димәк, авылымның 500 елдан артык тарихы бар. Нәрсәләр генә кичермәгән халкым бу елларда?! Шул елларда минем туганнарым да бит туган авылларында яшәгәннәр. Димәк, халкым язмышы минем гаиләм тарихында да чагылган түгелме соң?

Бу сорауларга җавап табуда, миңа дәү әнием Насыйрова Рәхилә Хәким кызы һәм аның туганы Кәримова Вәсимә Кәримулла кызы (Хәзерге вакытта казанда яши) ярдәм итте. Дөрес, алар бик борынгы бабаларыбызны белмиләр. Шулай да әбиләре сөйләве буенча Җәлил бабамның, алар нәселенең зыялы, кешелекле, эш сөючән, тырыш, башлаган эшләрен ахырына җиткерүчеләр, иң мөһиме, җирне, хезмәтне яратканлыкларын беләләр. Ә иң әһәмиятлесе: Җәлил бабамның гаиләсе Янтык авылына килеп урнашучы җиде гаиләнең берсе. Биш баласының өчесе исән. Өчесе дә авылда нигез корган, өчесе дә әтиләренә бик охшаганнар. 

Дәү әнием белән Вәсимә әби үзләренең белгәннәрен мавыктыргыч итеп сөйләделәр. 

- Илдә революция еллары. Төрле хәрәкәтләр башлана, - дип сүзен башлады Вәсимә әби. – Авылда да хәлләр начарлана. Авыл крестьяннары алпавытларны талыйлар, аларның мал – мөлкәтләрен үзара бүлешәләр. Бу хәрәкәтләргә Галиулин Гариф, Рәхимов Зариф, Насыйров Габделкадыйрләр (дәү әтиемнең туганы) җитәкчелек итә. 

Озак та үтми илдә кулаклар хәрәкәте башлана. Бу вакыйга да минем нәселемне читләтеп үтми. Кулакларны бастыру өчен Кушмин Мөхәммәтҗан отряд китертә. Үзенең уллары Кәрим һәм Шакир белән кулакларны бастыруда халыкка булышалар. Насыйров Мөхәммәтҗан да (дәү әтиемнең бабасы) бу эштән читтә калмый. Ул бу вакытта авыл старостасы була. Акыллы, ярдәмчел, һәр эшнең җаен белеп эшли торган кеше булганлыгы аркасында, күп кенә авылдашларын коткарып кала.. Ә старосталар ул вакытта Чырпы авылы карамагына керә. Чырпы волисполком рәисе Партов, ә аның секретаре Кәримов Шәмсевәли (Вәсимә әбинең туганы) була.

1922 нче елда илдә чехлар хәрәкәте башлана. Аның җилләре безнең якларга да кагылмыйча үтми. Алар Чырпыга киләләр. Авылдашларын, туганнарын саклап калу йөзеннән, Шәмсевәли абый властьның документларын яга, үзе алардан качып өлгерә. Шушы эше өчен ул абыйны соңрак кулга алалар һәм 5 елга хөкем итәләр. Шәмсевәли абый төрмәдә үлә. 

1930 нчы елда авылда “пыртузаннар” (колхозга бер кереп, бер чыгып йөрүчеләр) хәрәкәте булып уза. Бу хәрәкәтнең башында Шәмеев Габдулла, Миннебаев Габдулла, Яруллин Зиннәт абыйлар тора. 
1931 нче елда авылыбызда “Кызыл Ялкын” колхозы оештырыла. Ул вакытта колхозларның күбесе үз исемнәрен алыштыра, ә безнең авыл моннан 70 елга якын элек комитет җыелышында бирелгән исемен 1997 нче елга кадәр йөртә. Кызганычка каршы, бүгенге көндә бабамнар, әбиемнәр  көче белән төзелгән “Кызыл Ялкын” колхозы юкка чыкты. 
Дәү әнием сөйләве буенча, колхозга иң беренчеләрдән булып дәү әтиемнең бабасы Насыйров Мөхәммәтҗан һәм аның бертуганнары кергән. Шуңа күрә аларны ул вакытта “куштаннар” дип йөрткәннәр. Алар артыннан калган  туганнары  үз теләкләре белән колхозга кергәннәр, бөтен авырлыкны үз җилкәләрендә күтәргәннәр, армый – талмый, лаеклы ялга чыкканчы, шунда эшләгәннәр. Шуңа күрә алар арасында “Атказанган авыл хуҗалыгы механизаторы”, “Атказанган комбайнер”, “Атказанган экономист” исеменә лаек булучылар да бар.

Колхозыбыз матур гына аякка басып килгәндә, илдә Бөек Ватан сугышы башлана. Сугыш! Бу хәбәрне авылга кем алып килгән соң? Сорауга җавап табу өчен авылның иң өлкән кешесе Кадыйров Нурмөхәммәт бабайга юнәлдем.

- Әйе, бу хәбәрне, йөрәкләрне өзгәләп, авылга радио аша төш вакытларында  җиткерделәр. Барлык кешеләрне дә курку, сагыш, билгесезлек биләп алды. Берәүнең дә туган җиреннән, туганнарыннан аерыласы килми бит, - диде Нурмөхәммәт бабай авыр сулап.

Бу сугыш минем туган авылыма, туганнарыма да бик күп кайгы – хәсрәт китерә. Сугыш турында күбрәк мәгълүмат белү өчен, мин сугыш ветераны Вахитов Вагыйзь бабай (1918 нче елда туган) янына барырга уйладым. Чөнки ул сугыштан исән – сау кайткач, сугышка киткән 284 кешенең дә кайларда сугышуын ачыклаган, дәфтәренә язып барган. (Бу дәфтәр Вагыйзь бабайның үзендә саклана). Сугыш кырларында ятып калучыларның да, исән – сау кайтучыларның да исемлеген барлаучыларның берсе  ул. (Кызганычка каршы 2008 нче елның февраль аенда безнең арабыздан китеп барды). Бу исемлек бүген дә саклана. Шул истәлекләргә карый – карый Вагыйзь бабай минем туганнарым турында сөйләде. 
Типсә тимер өзәрдәй туганнарым Фатыйх (дәү әтиемнең әтисе), Хәмәди, Сабир, Салих, Ислам, Көнәф Насыйровлар, Кәримов Хәкимулла (дәү әниемнең әтисе), Нурмөхәммәт, Хәсән, Габдрахман, Хәйрулла Кашаповлар, Сафиулла, Хәмидулла Хәйруллиннар, Исхак, Габделхак (лётчик), Габдулла Галиуллиннар сугышка китеп бара. Аларны сугыш кайларда гына йөртмәгән: Мәскәү асты, Сталинград, Смоленск, Курск дугасы, Варшава... Хәтта Берлинга кадәр барып  җиткәннәр алар. Батырлыклары өчен бик күп орден – медальләр белән бүләкләнгәннәр. “За боевые заслуги”, “Кызыл йолдыз”, III дәрәҗә “Дан” орденнары шул хакта сөйли. Кызганычка каршы, аларның күбесе  әйләнеп кайтмый. Үзләре кайта алмаса да, исемнәре туган якларына “Хәтер” китабында кайта һәм бу китап бик күп нәрсәләр хакында сөйли.
Соңлап булса да, “Хәтер” китабы (207бит) дәү әтиемнең әтисе Насыйров Фатих Мөхәммәтҗан улын туганнары янына “алып кайта”. Әйе, аңа туганнарын, туган ягын яңадан күрергә насыйп булмый.  
Хәрби юлын Фатих бабам Мәскәү астындагы сугышлардан башлый. Бу вакытта сугышның кызган чагы була. Ничек тә Мәскәүне саклап калырга кирәк. Шуңа күрә Сталинның 227 нче (“Ни шагу назад!”) боерыгын бервакытта да онытмыйлар алар. Көндезен дә, төнлә дә уяу булалар. Фашистларны Мәскәүгә кертмиләр. Мәскәү астындагы сугышта үзен искиткеч батыр, тәвәккәл, җитез һәм иң кыен вакытта да каушап калмый торган салкын канлы, аек акыллы сугышчы итеп таныта. Шунда ул “Батырлык өчен медале” белән бүләкләнә. 

Каты сугышларның берсендә яралана. Госпитальдә ята. Дәваланып чыкканнан соң, яңадан сугышка китә. (Бу хакта дәү әтиемә әбисе әйткән була, мөгаен хатта язган булгандыр). 1942 нче елның май аеннан бабамнан хатлар килми башлый. Авылда төрле сүзләр йөри башлый: кемдер үлгән ди, кемдер пленда икән ди, кемдер хәбәрсез югалган, ди... Авыру әниләре белән балалар бу сүзләрнең берсенә дә ышанмый. Һәркөнне  әтиләреннән хат көтә. Һәркөнне хат таратучы апа аларның өйләренә кермичә генә узып китә. Шактый гына вакытлар узгач, кайгылы хәбәр килә. Хәбәрсез югалган.
Шулай итеп, өч бала авыру әниләре Фәйрүзә кулында кала. Иң олысына бу вакытта 8 яшь, ә иң кечесе Вакыйфка – дәү әтиемә - 5 яшь була. Озак та үтми әниләре дә үлеп китә. Өч бала кечкенә генә салам түбәле өйдә авыру Шәмсевафа әбиләре тәрбиясендә кала. Ятимлек, ачлык, ялангачлык... дәү әтиемне, аның апасы белән абыйсын, һәр почмакта сагалап тора. Ләкин алар сынмый, сыгылмый. Мәктәптә дә укыйлар, колхозга эшкә дә йөриләр. Хәтта дәү әтием үзенең туганы Харис абый белән эт  җигеп эшкә йөри. Эт җигүчеләр авылда алар икесе генә була. (Бу хакта дәү әтиемнең туганы Харис абый сөйләде. Ул хәзерге вакытта исән, авылда яши). Җидееллык мәктәпне тәмамлагач, туган авылында эшкә кала: ат җигә.
1957 нче елда аны армия сафларына алалар. Ул Казахстан якларында хезмәт итә. 1959 нчы елда туган җиренә булган мәхәббәте аны яңадан авылга алып кайта. Аннан соң аны эретеп – ябыштыручы һөнәрен үзләштерергә дип, Казанга җибәрәләр. Һөнәре аңа бик ошый. Нәрсәләр генә эшләми ул?! Алтын куллы дип, әйтәләр аның турында, чөнки бөтен җанын – тәнен биреп эшли. Ул ясаган чана, бала бишеге бүгенге көнгә кадәр безнең өебездә аңардан сакланып калган тарихи ядкәр булып тора.

Бу һөнәре белән генә чикләнеп калмый дәү әтием. Колхозда тракторлар эшли башлагач, тракторчы булу теләге уяна аңарда. Шул хыялын тормышка ашыру максаты белән ул тагын укырга китә. Кулына диплом алып кайткач, колхоз рәисе Вәлиуллин Хәлил абый аны тракторга утырта. Менә шул көннән, ике эшне бергә үреп барып лаеклы ялга чыкканчы, туган колхозында эшли дәү әтием. Тырыш, хезмәтне ярата, ярдәмчел, башлаган эшен җиренә җиткереп эшли, максатчан иде, дип сөйлиләр авылдашлары аның турында.
Дәү әнием белән гаилә корып җибәрә, авыл уртасына бик матур итеп йорт сала. Татар халкында мондый гыйбарә яши: “Ир кеше үз гомерендә йорт салырга, агач утыртырга һәм малай үстерергә тиеш”. Дәү әтием боларның барысын да үти. Дәү әнием белән ике кыз һәм бер малай  үстерәләр. Барысына да белем, яхшы тәрбия бирәләр. Ике кызлары Казанда яши. Дәү әтиемнең нәселен дәвам итүче буларак, әтием авылны, җирне яратканга, авылда кала. Күрәсең, бу сыйфатлары аңа бабаларыннан күчкәндер.

 Хезмәт юлын, дәү әтием кебек, туган колхозында башлый.  Бары тик “Кызыл Ялкын” колхозы таралганнан соң гына эштән китә. Бүгенге көндә әтием Янтык урман хуҗалыгында шофёр булып эшли. 
Кызганычка каршы, дәү әтием 1994 нче елның апрель аенда, каты авырудан соң, арабыздан китеп барды. (Үлгәнче сугышка киткән әтисен көтте). Шулай булса да, ул минем өчен бүген дә нәселебездәге иң якты йолдыз булып янып тора.

Ә мондый йолдызлар безнең нәселебездә шактый күп. Шуларның тагын берсе – Насыйров Ислам Хәмәтгали улы (дәү әтиемнең абыйсы, әтиләре бертуган). Аның да бала чагы ачлык, яшүсмер чагы колхозлашу елларына туры килә. Ә яшьлегенең иң матур чагы Бөек Ватан сугышында уза. Сугышка алынгач, Ислам абыйны хәрби частьтагы дүрт айлык шоферлар курсына укырга җибәрәләр. Ә соңыннан ул катюшада хезмәт итә. Сугыш тәмамланганчы үзенең хәрби “дусты” катюшадан аерылмый. Бу хакта авылды мондый мәзәк йөри. Ислам абый сугыштан өенә хат яза. Хатында катюшадан бер дә аерылмавы хакында әйтә. Өйдә әти - әниләре: “Улыбыз марҗа кызыны өйләнгән икән, хур булдык, нишләрбез инде. Ичмасам, урысча да белмибез,”, – дип куркага калалар. Ә дөресен белгәч, егылы – егыла көләләр. 
Авылдан читкә чыгып йөрмәгән 19 – 20 яшьлек егеткә күп җирләр үтәргә, хәтта Берлинга (Берлинда бертуган абыйсы Салих белән очраша) чаклы барып җитәргә, фашистлар күрсәткән явызлыкларны да күрергә туры килә. Кайда гына булмасын, егет югалып калмый, ә киресенчә, аның батырлыклары турында иптәшләре горурланып сөйли. Бу батырлыкларының шаһите – аның күкрәгендәге медальләре

Сугыш бөтен кешегә дә кайгы – хәсрәт кенә алып килә. Ислам абыйны да “сындырмакчы” була ул. Каты сугышларның берсендә ул хәрәкәтсез кала. Үлем белән күзгә күз очраша ул. Кыю йөрәкле батыр егет үзендә үлемне җиңәрлек көч таба. Кулларын селкетеп куя. Ә мәетләрне җыючыларның берсе аны күреп ала һәм госпитальгә озата. Яралары аның бик тирән була. Шуңа күрә ул госпитальдә 11 ай ята. Ә иң аянычлысы шул: аның гаиләсенә “Батыларча һәлак булды” дигән кара мөһерле хат килә. (“Хәтер” китабына кертелгән, 207 бит)  Сугыштан ул  1947 нче елның апрель аенда гына кайта. Туган авылына, туганнары янына аны туган туфрагына булган мәхәббәте кайтара.
Кайту белән колхозга эшкә чыга һәм шул көннән үзен игенчелек хезмәтенә бәйли. Ул җир эшкәртә, иген игә һәм шул игенне түкми – чәчми беренчеләрдән булып та җыеп та ала.  Ул көн дими, төн дими, яңгыр дими, кар дими кырда була. Дәү әтиемне дә иген игү серләренә Ислам бабай өйрәтә.

Хезмәтенә күрә хөрмәте, ди халык. Халык аның хезмәтен күрә, хөрмәтли белгән. Күп еллар районда алдынгылардан саналып килгән, ел саен Мактау кәгазе белән бүләкләнеп торган. Хөкүмәтебез аның хезмәтен югары бәяләгән – Татарстан АССРның Атказанган авыл хуҗалыгы дигән мактаулы исем белән бүләкләнгән. Ә 1984 нче елда аның исемен Мактау тактасына куйган.
Эштә генә түгел гаиләдә дә үрнәк булган. 1947 нче елда Хәдичә белән (хәзерге вакытта авылда яши) гаилә корып җибәргән. Өч бала: ике малай, бер кыз тәрбияләп үстерделәр. Балалары үзе кебек инсафлы, шәфкатьле, тәрбияле булдылар. Өчесе дә мәктәптә бик яхшы билгеләренә генә укыды, югары уку йортларын тәмамладылар. 2001 нче елда олы улы Насыйров Илдар абыйга (хәзерге вакытта Казанда яши) Татарстан Республикасының Атказанган экономисты дигән Мактаулы исем бирелде. Ләкин улының Мактаулы исемен әтисе Ислам бабайга күрергә туры килмәде. 
Нәселемдәге ир – атлар гына түгел, хатын – кызлары да уңган, тырыш, эшчән булганнар. Илгә нинди генә  кайгы килсә дә  сыгылмаганнар. Туган илләренә, ирләренә тугры булып калганнар. Сугыш китергән авырлыкны, кайгыны үз җилкәләрендә күтәргәннәр. Ирләре сугышта булса, хатыннары көн – төн тылда эшләгән. Алар окоп казыганнар, заводта эшләгәннәр, урман кискәннәр, тракторчы булганнар. Авылда  үзләренең хезмәтләре белән, тугры булулары белән аларга ярдәм иткәннәр. 
Яруллина Рауза апа сугыш вакытында тракторчы булып эшли. Үз авылыннан тыш күрше – тирә авылларның кырларын да сукалаган бит ул. Шуның кадәрле зур техниканы йөртергә ничек көче җитте икән Рауза апаның?! Шул тракторга нәселемдәге Габдуллина Миннебанат, Насыйрова Хәдичә һәм башка бик күп апалар симәнә, су, май, ягулык ташыганнар. Өйдә калган балаларын тәрбияләү, ашату да алар өстендә булган бит әле. Ашарга алабута, кычыткан, бәрәңге яфрагыннан башка бернәрсә дә булмаган ул чакта. Кырдан бер уч ашлык та алып кайтырга ярамаган. Алып кайтсаң, бернигә карамастан, төрмәгә генә утыртканнар.   “Кеше авырлыкларга түзсә дә түзә икән”,-  дип уйлап куйдым мин..

Әбиемнәр сөйләгәннәрне зур кызыксыну белән тыңлап тордым. Ифрат катлаулы тормыш юллары кичкән минем туганнарым, аның көтелмәгән әллә никадәр борылышларына тап булганнар. Әмма алар бирешмәгәннәр, сынмаган – сыгылмаганнар, югалмаганнар. 
Нәтиҗә ясап шуны әйтәсем килә: шәҗәрә, нәселемдәге туганнарым турында  эзләнү – тикшеренү эше алып бару, минем өчен бик файдалы булды. Беренчедән, күптәнге хыялымны тормышка ашырдым. Гаиләм шәҗәрәсен төзеп бетердем (шәҗәрәм Лаеш районындагы “Туган якны өйрәнү музеенда” да саклана) һәм киләчәктә дә аны дәвам итәчәкмен, буыннан – буынга тапшырачакмын. Икенчедән, нәселемдәге бик күп кешеләрнең тормышын өйрәндем. Өченчедән, аларның туган илләренә тугрылыклы кешеләр булуларын ачыкладым. 
Нәселебездә иленә, халкына, җиренә тугрылыклы кешеләр булуы белән мин бик горурланам. Ата – бабаңнар узган юл – ул халкыңның да тарихы. Менә шуңа күрә җиде буыныңны белергә, белмәсәң эзләп табарга кирәк. Үз халкың, туган илең белән горурлану хисе әнә шулай туа. 
Адәм баласы дөньядан бөтенләйгә югалмый. Җирдә кылган гамәлләре, әйтелгән васыятьләре, ниһаять, гомерен дәвам иттерүче варислары кала.

Вакыт чаба. Яңадан – яңа буыннар җиргә килә тора. Буыннарыңны онытмас өчен, үзеңнең нәсел агачыңны белергә кирәк. Әгәр без борынгы бабаларыбызны онытсак, берникадәр вакыттан соң безне дә онытырлар.
